
NADOLIG – ‘Y MESEIA’ gan HANDEL
[Chwarae Cytgan yr Haleliwia  ar dâp neu CD wrth i’r plant ddod i’r gwasanaeth.]
· EMYN
· Ers talwm roedd yna fachgen bach o’r enw George Frederick Handel yn byw mewn tref o’r enw Halle yn yr Almaen.  Ac un o bleserau mawr George oedd mynd gyda’i fodryb Anna i’r eglwys.  Roedd ei rieni yn falch ei fod yn hoffi mynd i’r eglwys, ond doedden nhw ddim yn gwybod pam ei fod e’n hoffi mynd yno.  Roedd ei Fodryb Anna yn gwybod.  Roedd hi’n gwylio wyneb y bachgen bach wrth iddo wrando ar gerddoriaeth y côr a’r organ.  Roedd hi’n gwybod fod y gerddoriaeth yn ei swyno gymaint fel ei fod yn anghofio’n llwyr amdano’i hun ac yn mwynhau byd newydd, gwych.  Byd llawn cerddoriaeth.
· Pan glywodd tad George fod ei fab wedi gwirioni ar gerddoriaeth, doedd e ddim wedi ei blesio.  Roedd e’n awyddus i George fod yn gyfreithiwr, nid yn gerddor.  Ond roedd George yn llawn o gerddoriaeth, ac ni allai anghofio’i ddawn. Dysgodd ganu’r organ a phob offeryn arall y gallai ddod o hyd iddo.  Hyd yn oed yn ifanc fe ysgrifennai gerddoriaeth a dysgu corau a cherddorfeydd i ganu.  Weithiau fe lwyddai i gynhyrchu cerddoriaeth dda.  Ond dro arall roedd y cwbl wedi’i ysgrifennu a’i baratoi yn rhy frysiog. 
· Wrth i’r blynyddoedd fynd heibio, teimlai Handel y buasai ei fywyd wedi bod yn haws petai wedi mynd yn gyfreithiwr yn unol â dymuniad ei dad.  Weithiau câi Handel ei ganmol gan y rhai a wrandawai ar ei waith yn yr Eidal, yr Almaen a Phrydain.  Ond dro arall roedden nhw’n troi clust fyddar i’w waith, gan wrthod prynu tocynnau i fynd i’r cyngherddau oedd yn rhoi bywoliaeth iddo.  Ar brydiau, deuai brenhinoedd a chardinaliaid i wrando ar ei waith.  Droeon eraill câi ei anwybyddu’n llwyr, fel pe na bai ots gan unrhyw p’run a fyddai’n llwyddo i sgrifennu nodyn arall o gerddoriaeth yn ei fywyd ai peidio.
· Yn 1741, ac yntau’n 56 oed, roedd pethau’n edrych yn ddu iawn ar Handel. Doedd yna ddim llewyrch ar ei fywyd o gwbl.  Dim byd i’w annog ymlaen.  Roedd pawb wedi troi eu cefnau arno a’i anghofio.  Roedd e wedi gweithio’n galed drwy gydol ei fywyd, gan wrthod rhoi unrhyw sylw i’w iechyd.  Erbyn hyn roedd e wedi blino’n llwyr, a’i gorff yn llawn cryd cymalau.  Doedd neb yn gofyn iddo sgrifennu cerddoriaeth.  Doedd ganddo ddim arian i logi cantorion na theatr y gallen nhw ganu ynddi.  Roedd y byd wedi troi ei gefn arno.  Am wythnosau a misoedd ni chyfansoddodd Handel un darn o gerddoriaeth.                                                                                                                                                                                                                                                                                                                                                                             
· Yna, un diwrnod yn Llundain, cafodd neges oddi wrth gyfaill.  Casgliad o adnodau o’r Beibl oedd y neges, a’r rheini wedi eu trefnu i esbonio ystyr dyfodiad Iesu Grist i’r byd.  Eisteddodd Handel i lawr, yn flinedig a digalon, i ddarllen yr adnodau, gan wybod fod ei gyfaill yn meddwl y gallai sgrifennnu cerddoriaeth ar eu cyfer.  Wrth iddo ddarllen, daeth yn ôl iddo y teimladau yr arferai eu cael yn yr eglwys pan oedd yn fachgen bach. Roedd ei galon yn gorlifo o gerddoriaeth yn clodfori Duw.
· Roedd yr adnodau yn adrodd hen, hen stori, ond un y gellid ei chlywed dro ar ôl tro heb iddi golli dim o’i blas.  Sylweddolai Handel fod rhaid iddo sgrifennu cerddoriaeth a fyddai’n gwneud y stori’n harddach nag roedd hi wedi bod erioed o’r blaen.  Am 24 o ddiwrnodau, nid ddaeth Handel allan o’i gartref.  Anaml yr âi allan o’r ystafell lle ysgrifennai.  Weithiau roedd ei was yn dod â bwyd iddo a’i osod i lawr wrth ei ymyl.  Dychwelai’r gwas yn ddiweddarach a gweld nad oedd Handel wedi sylwi ar y bwyd na’i gyffwrdd.  Un tro fe welodd y gwas ei feistr yn syth ar ôl iddo orffen y rhan o’r Oratorio a elwir Cytgan yr Haleliwia.  Roedd Handel yn eistedd a’r dagrau yn llifo i lawr ei ruddiau, ac yn dweud, ‘Meddyliais imi weld y nefoedd i gyd o’m blaen, a’r Duw mawr ei Hun!’
· Saith mis yn ddiweddarach fe glywyd yr Oratorio hwn, Y Meseia, am y tro cyntaf.  Roedd Handel yn trysori’r gwaith ac ni ddymunai iddo gael ei ganu yn Llundain lle nad oedd pobl wedi rhoi clust i’w gerddoriaeth.  Pan gafodd wahoddiad i fynd i Iwerddon, cymerodd yr oratorio newydd gydag ef.  Efallai y byddai’r bobl yno yn gwrando.  Am rai wythnosau fe weithiodd Handel yn galed yn paratoi dau gôr i ganu ei waith.
· O’r diwedd daeth y noson fawr.  Roedd y neuadd yn llawn hyd yr ymylon.  Ac wrth i’r oratorio gan ei ganu, roedd y bobl a wrandawai yn teimlo’r un rhyfeddod ac addoliad ag a deimlai George Handel pan oedd yn fachgen bach yng nghwmni ei Fodryb Anna yn yr eglwys.

· Canai y ddau gôr yn wych.  Wrth i Handel ysgrifennu’r Meseia, roedd e wedi teimlo fod Duw yn agos ato.  Ac yn awr roedd y gynulleidfa hithau yn teimlo agosrwydd y Duw hwnnw – y Duw roedd Handel wedi cael cip arno yn yr eglwys ers talwm ac yntau’n fachgen ifanc yn ymgolli yn y gerddoriaeth.

· Ymhellach ymlaen, fe ganwyd yr oratorio yn Llundain. Pan oedd y côr yn canu Cytgan yr Haleliwia, fe safodd y brenin, Siôr yr Ail, ar ei draed.  Ac fe safodd y gynulleidfa hithau.  Weithiau fe ddywed pobl heddiw ein bod yn sefyll ar ein traed ar gyfer y corws hwnnw am fod un o frenhinoedd Lloegr wedi sefyll i wrando arno.  Ond mewn gwirionedd rydym yn sefyll am ein bod yn teimlo bod rhaid inni roi parch a gwrogaeth i’r Brenin yr ysgrifennodd Handel y gwaith iddo go iawn, sef y Brenin gafodd ei eni ym Methlehem.
· Gweddi’r Arglwydd

